
Vaitau To’ulu

Ua soona ola faalagolago Amerika Samoa i le Malo tele a le Iunaite Setete

Na faatu le taofi a le Palemia o Samoa i sana malaga asiasi i Niusila i le masina o Iulai 2010, na faapea mai ai i le lē lelei o se faigamalo ae ola faalagolago i isi malo mo lana tamaoaiga (Malielegaoi, 2010). E faapea uma le tulaga o lo o iai nei le faigamalo o Amerika Samoa ona ua tele le faalagolago o lona tamaoaiga i le Iunaite Setete. O le faataatiaga lea o lo o iai nei le malo o Amerika Samoa, ua matele i le faatalitali o vaega tupe o lo o faamatuu mai e le Iunaite Setete e fesoasoani ai i le ātīna’ega o lona faigamalo. E pei o le itu tau a’oa’oga, fa’ato’aga, falema’i ma le faatupega o galuega lē tumau. Na saunoa fo’i Malielegaoi (2010) i le mata’utia o se aafiaga o se malo e faalagolago i isi malo pe a fai la ae muta fa’afuase’ia sea fesoasoani. Na faaali fo’i se finagalo a le Afioga ia Eni Faleomavaega i se faatalatalanoaga na fai i le leitio e faapea e lē tumau pea le faamatuuina mai o fesoasoani tau tupe i le Iunaite Setete ona e le o tulaga lelei le tamaoaiga a le malo i nei ona po. 


E tele aafiaga o le malo ma lona tamaoaiga pe a fai e faalagolago tele i isi malo. Na faaalia e le Afioga ia Togiola Tulafono i se faatalatalanoaga na faatautaia i le leitio e faapea ua fai lava si tele o le aafiaga o le malo o Amerika Samoa i tulafono a le Iunaite Setete (Togiola Tulafono, 2010). Na saunoa Togiola (2010) ma tā’ua ai le tele o le afaina o le tamaoaiga a Amerika Samoa talu ai le tapunia o le kamupani o le Samoa Packing. O le faapogai o lenei faafitauli na aafia ai le Samoa Packing, ona ua mamafatū le totogi maualalo (minimum wage) e pei ona faatulaga mai e le Iunaite Setete mo ana teritori uma e aofia ai fo’i ma Amerika Samoa. Ae o le mea e faanoanoa ai le loto, e leai se leo o le malo o Amerika Samoa e fa’auilāvea ai i le poloa’iga tu’usa’o a le Iunaite Setete e siitia ai totogi maualalo a le Samoa Packing lea na afaina ai ma i’u ina o ese motu ai. O le faaataataga manino lava lena o le leaga tele o lenei natura a le malo o Amerika Samoa i lona faalagolago i le Iunaite Setete mo fesoasoani tau tupe. 


A faatusa la lenei faafitauli ua tupu i Amerika Samoa i ni mea o lo o tutupu fo’i i le malo tūto’atasi o Samoa, e fai lava si na eseese tele. A fuatia lea eseesega e tusa ai o le ātīna’e o le malo o Samoa ae faapea ona tulafono, e matuā vāvā mamao. E lē gata e pulea lava e Samoa lona ia malo ae fafau fo’i e ona tagata a latou lava tulafono faavae. E oo fo’i i lona ātīna’e, e gaosi lava e ona tagata ātīna’e eseese e pei o fale o lo o saunia ai le peepee mai le popo, sikaleti, vailima, lafu manu, ma isi fale gaosi oloa o lo o togi maa faatasi i le faaolaolaga o le tamaoaiga o le malo. Tasi o le mea, o lo o to’atele fo’i le ‘au fai fa’ato’aga o lo o ave fua o faaeleeleaga ma soo se fualaau ‘aina  i le maketi ae faapea le faatau atu i atunuu o lo o i fafo ma maua ai le tupe tele. O lona uiga la, e mafai lava e le malo tuto’atasi o Samoa ona soifua faalagolago i le tamaoaiga o lo o maua e i latou lava e faatu ai lo latou lava faigamalo e aunoa ma se faamoemoe i isi malo. 


Ua tatau nei i le malo o Amerika Samoa ona tuutuu mamao le tofa ma le faautautaga. Ou te taofi, e tatau ona tagataga’i ma sailiili auala eseese e mafai ai ona solo lelei lona ātīna’e e aunoa ma se tau faalagolago i le Iunaite Setete. E tatau ona silasila toto’a i itu tau fa’ato’aga po o a ni alagaoa e ono ātīna’e e maua ma ‘auina atu i atunuu i fafo ma eli mai ai le manuia o lo o ‘āputiputi e le malo tūto’atasi o Samoa. Lona lua, ia ātīna’e ni lafu manu e faaaoga ai laufanua a tagatanuu, ona lē toe faamoemoe lea i ‘a’ano o manu fasi mai fafo ae faaaoga lava a tatou alagaoa faalenatura. O nei mea uma, e tatau ona silasila toto’a i ai le malo o Amerika Samoa, aua le solosolo lelei o lona ia faigamalo i le lumana’i.    

